      Тӧдчана культура проектъяслы  да  республиканскӧй  мероприятиеяслы сетасны  федеральнӧй отсӧг. 

                  Та йылысь юӧртіс Коми Республикаса Юралысьӧс вежысь Виталий Стаханов «2012 во вылӧ «Россияса культура (2012-2018 вояс)» торъя мога федеральнӧй уджтаслысь организационно - финансӧвӧй план вынсьӧдӧм йылысь»  Россия Федерацияса культура министерстволысь 290 №-а  тшӧктӧд йылысь сёрнитігӧн. Тайӧ уджтас серти дінму босьтас сьӧм Коми Республикаса культура да материальнӧй объектъяс  видзӧм да сӧвмӧдӧм вылӧ.

                      «Тайӧ сьӧмыс колӧ миянлы дінмуса культура олӧм сӧвмӧдӧмын верктуя туйвизьяс бурджыка   олӧмӧ пӧртӧм могысь — история да культура памятникъяс видзӧм да наӧн вӧдитчӧм, Коми Республикаса  культура да история  дорӧ олысьяслысь радейтӧм да ыштӧм сӧвмӧдан мероприятиеяслы отсӧг сетӧм могысь», - тӧдчӧдіс В. Стаханов.

                          Вынсьӧдӧм планӧ пырисны Коми Республикаысь 10 проект да мероприятие, на вылӧ федеральнӧй сьӧмкудйысь торйӧдасны 15 000 000 гӧгӧр шайт. Унджык юкӧнсӧ, 13 миллион шайт, сетасны Перымса Степан вичко  (Емдін сикт) Россия Федерацияса котыръяслӧн культура объектлысь (история да культура памятниклысь) проектнӧй документация лӧсьӧдӧм да  дзоньталан -  реставрируйтан  уджъяс нуӧдӧм вылӧ. 300 сюрс шайтӧн -    Коми Республикаса национальнӧй музейысь XVI-XVII нэмъясса «Олӧмлы сиӧм кызь пасӧн Перымса Степанлӧн образ» енпӧв реставрируйтӧм помӧдз вайӧдӧм вылӧ  да Коми Республикаса национальнӧй лыддьысянінын тшын кыскӧмӧн тӧлӧдан система вылӧ проектно-сметнӧй документация лӧсьӧдӧм вылӧ. 

                              400 сюрс шайт сетасны Коми Республикаса национальнӧй галереялӧн «Скульптура сад» уджтас олӧмӧ пӧртӧм могысь скульптура  кузя войтыркостса IV симпозиум котыртан да нуӧдан услугаяс сетӧм  вылӧ, 300 сюрс шайт -  древнерусскӧй культуралӧн ловъя памятник вылӧ - «Чилимдінса чой» важся йӧзкост гаж, «Шондібан» йӧзкост художествоа творчестволӧн республиканскӧй гаж вылӧ, 200 сюрс шайт - «Завалинка» йӧзкост сьыланкыв фестиваль нуӧдӧм вылӧ.

